
dünyada ilk dəfə “Bibiheybət”, daha 
sonra “Balaxanı” yataqlarında me-
xaniki üsulla qazılmış quyulardan 
sənaye əhəmiyyətli neft alınmış və 
həmin dövrdən də Azərbaycanın neft 
sənayesinin inkişafı başlanmışdır. 

II mərhələdə 1920-ci ildə 
Azərbaycanda neft sənayesi 
özəlləşdirilmiş və sovet imperiyasının 
tələbatına istiqamətləndirilmişdir. O 
dövrdə respublikada neft istehsalı dünya 
neftçıxarma sənayesinin nailiyyətlərinə 
uyğun inkişaf etdirilmişdir. Müharibə 
illərində Bakıda neft hasilatı ilk dəfə 
23,6 milyon tona yüksəlmiş, bütövlükdə 
isə Azərbaycan SSRİ neftinin 70 
faizdən çoxunu vermişdir. 

Müharibədən sonrakı dövrdə 
Azərbaycan neft sənayesində daha bir 
dünya ilki qeydə alınmışdır. Belə ki, 
1949-cu ildə Azərbaycan neftçilərinin 
xüsusi şücaəti ilə “Neft daşları” yatağın-
da dünyada ilk dəfə olaraq açıq dənizdə 
neftçıxarmanın əsası qoyulmuş, burada 
qazılmış  ilk hasilat quyusu fontan vur-
muşdur. Sonrakı illərdə Azərbaycanda 
neft istehsalını yüksəltmək üçün 
dənizdə axtarış-kəşfiyyat, qazma və ha-
silat işlərinə ümumittifaq səviyyəsində 
diqqət artırılmış, bu məqsədlə Xəzərə 
ilk qazma qurğuları gətirilmiş, suyun 
nisbətən dərin sahələrində yerləşən neft-
qaz ehtiyatlarını işlənməyə cəlb etmək 
məqsədilə Bakıda Dərin Dəniz Özülləri 
Zavodu yaradılmışdır. Lakin bütün 
cəhdlərə baxmayaraq, Azərbaycanda 
neft istehsalını 11-13 milyon tondan 
yuxarı qaldırmaq mümkün olmamışdır.

Azərbaycanda neftçıxarmanın 
üçüncü mərhələsi dövlət müstəqilliyi 
illərini əhatə edir. Bu illərdə milli 
neft-qazçıxarma sənayesi bugün-
kü yüksək səviyyəyə çatmaq üçün 
özünün tarixi təcrübəsindən və dünya 
nailiyyətlərindən bacarıqla faydalan-
mışdır. Dövlət  müstəqilliyinin ilk 
illərində Azərbaycanın digər istehsal 
sahələri kimi, neft-qazçıxarma sənayesi 
də maliyyə və texniki xarakterli bir 
sıra çətinliklərlə üzləşmişdi. Əsas 
problemlər Sovet İttifaqının dağılma-
sı və keçmiş müttəfiq respublikalar 
arasında iqtisadi əlaqələrin birdən-birə 
qırılması ilə bağlı idi.

Bu səbəbdən texniki təchizat 
sıfıra enmiş, xalq təsərrüfatının əsas 
sahələri, o cümlədən neft-qazçıxarma 
sənayesi dərin böhranla üzləşmişdi.  
Hətta o vaxtlar artıq kəşf olunmuş və 
Xəzər dənizinin Azərbaycan sektoru-
nun dərin sulu hissəsində yerləşmiş 
iri neft-qaz yataqları “Azəri”, “Çıraq” 
və  “Günəşli”nin neft-qaz ehtiyatla-
rının işlənməyə cəlb edilməsi texniki 
vasitələrin, təchizat və əsasən maliyyə 
vəsaitinin çatışmaması səbəbindən 
mümkün olmamışdı. 

Yalnız 1993-cü ildə xalqın tələbi 
ilə yenidən hakimiyyətə gələn ümum-
milli lider Heydər Əliyev respublikanın 
neft-qaz sənayesinin yenidən bərpası 
və inkişafı ilə yaxından məşğul olmağa 
başladı. Ulu öndər ölkəmizin sosial-iq-
tisadi vəziyyətini nəzərə alaraq, xarici 
neft şirkətlərini Azərbaycan Respub-
likasına dəvət etmək və birgə işləmək 
qərarına üstünlük verdi. O göstərdi ki, 
Azərbaycan böyük neft-qaz ehtiyatları-
na malik olsa da, bu sərvəti kəşf etmək 
və mənimsəmək respublikanın daxili 
imkanları hesabına hələlik mümkün 
deyil. Yeni tarixi şəraitdə bu, yalnız xa-
rici kapitalın cəlb edilməsi ilə mümkün 
ola bilərdi. Xarici kapitalın bu işə cəlb 
edilməsi yüksəkixtisaslı neftçi kadrların 
xarici ölkələrə axınının qarşısının alın-
masında, neft-qaz hasilatının artırılma-
sında, yeni iş yerlərinin yaradılmasında 
da olduqca önəmli idi.

 1994-cü il sentyabrın 20-də 
Bakıda  dünyanın 8 ölkəsinin  13 ən 
məşhur neft şirkətinin iştirakı ilə həyata 
vəsiqə almış “Əsrin müqaviləsi”  kimi 
möhtəşəm layihə   Azərbaycanı nəinki 
neft sənayesində, eləcə də qeyri-neft 
sektorunda da sərmayəçilər üçün 

əlverişli və `cəlbedici ölkəyə çevirdi. 
Eyni zamanda, bu müqavilə “Yeni 
neft strategiyası”nın əsasını qoydu, 
Azərbaycanın dünya dövlətləri ilə  yeni 
münasibətlərinin yenidən qurulmasına 
kömək etdi, ölkəmizin xarici siyasətinin 
güclənməsinə və inkişafına təkan verdi. 

Azərbaycan Respublikasının yeni 
neft-qaz strategiyası sahənin iqtisadi 
təsərrüfat fəaliyyətinin həm yaxın, 
həm də uzaq perspektivlərdəki məqsəd 
və strategiyasının işlənib hazırlanma-
sını özündə əks etdirir. Yeni neft-qaz 
strategiyasının həyata keçirilməsində 

Qərbdən gətirilən texnika və texnologi-
yanın da çox böyük rolu var. Xüsusilə 
tikinti-quraşdırma işlərində və yataqla-
rın işlənilməsində, neft-qaz quyularının 
qazılmasında və istismarında tətbiq 
edilən dünya səviyyəli yeni texnika, 
texnologiyalar və avadanlıqlar neft 
sənayesinin sürətli inkişafına müsbət 
təsir göstərmişdir. 

Bütün bu deyilənlərdən belə görünür 
ki, yaxın keçmişdə dünyada neft ölkəsi 
kimi tanınmış Azərbaycan “Əsrin 
müqaviləsi”ni bağlamaqla neftçıxarma 
tarixində yeni yüksək mərhələyə daxil 
olmuşdur. Bu müqavilə Azərbaycanda 
neft-qaz hasilatını çağdaş dünya təcrübəsi 
və qabaqcıl şirkətlərin fəal iştirakı ilə bir 
neçə dəfə artırmağa, modern neft sənayesi 
yaratmağa imkan vermişdir. 

“Əsrin müqaviləsi” ilə 
Azərbaycanın neft sənayesi yeni 
eraya qədəm qoydu. Bu tarixi sazişin 
reallaşdırılması üçün Azərbaycanın 
neft sənayesinin infrastruktur imkanları 
xeyli dərəcədə genişləndirildi. Dənizin 
dərin strukturlarında yeni-yeni kəşfiyyat 
və hasilat quyularının qazılması 
üçün  mövcud üzən qazma qurğuları 
modernləşdirilməklə yanaşı,  müasir 
qurğular da inşa olundu.  “Dədə Qor-
qud”, “İstiqlal”, “Qurtuluş”, “Heydər 
Əliyev” qazma qurğuları hazırda dünya 
neft sənayesinin mühüm yenilikləri 
kimi qəbul olunur. Məhz “Əsrin 
müqaviləsi”nin Azərbaycanın qazma 
sənayesinə gətirdiyi inqilabi yeniliklərin 
nəticəsidir ki, hazırda “Azəri”, “Çıraq” 
yataqlarında və “Günəşli” yatağının 
dərinliklərində yerləşən hissəsində 124 
quyu sabit şəkildə  neft verir. Bununla 
yanaşı, 50-dən artıq quyudan texniki 
məqsədlər üçün istifadə olunur. 

Xarici şirkətlərin ölkəmizin 
neft sənayesində iştirakı bəzən 
belə bir yanlış təsəvvür yaradır ki, 
Azərbaycan neft elmi və istehsalatı 
öz yerini əcnəbilərin fəaliyyətinə ver-
mişdir. Mövzu ilə yaxından maraqla-
nanda bunun qətiyyən belə olmadığı 
görünür. Müsahibimiz– AMEA Neft 
və Qaz İnstitutu müasir qazma-
nın nəzəri və tətbiqi problemləri 
şöbəsinin müdiri, texnika elmləri 
doktoru, AMEA-nın müxbir üzvü 
Qalib Əfəndiyev bildirdi:

–İnsanlıq üçün çox önəmli enerji 
mənbələrindən olan neftin yerin dərin 
qatlarından üzə çıxarılması bu sahədə 
kəşfiyyat, qazma və istismar kimi bir-
birini tamamlayan sahələri əhatə edir. 

Tarixən, neft özü təzyiqlə üzə  çıxmaqla 
yataqlarını nişan verib. Dərindəki yataq-
lar isə bir çox elm sahələrinin bilgilərinə 
əsaslanmaqla kompleks kəşfiyyat işləri 
tələb edir. Qazma işləri də zaman-za-
man yerin dərin qatlarına nüfuz etməklə 
mürəkkəbləşmiş, neftçilər elmin və 
texnikanın nailiyyətlərindən istifadə 
etməli olmuşlar. Hazır quyulardan neft-
qaz çıxarılması da böyük elmi-texniki 
yeniliklərlə müşayiət olunur. 

Hər üç sahədə Azərbaycanın neft 

alimləri, mühəndisləri və neftçıxaranları 
dünya miqyaslı uğurların müəllifləri 
olmuşlar. Akademiklər Səttar Quli-
yev, Məmmədpaşa Quluzadə, Azad 
Mirzəcanzadə, Sübhi Salayev, Midhət 
Abbasov, eləcə də İsrafil Quliyev, Rafiq 
Quliyev kimi alimlər, Eyyub Tağıyev, 
Yusif Səfərov, Mixail Kaveroçkin kimi 
qazmaçılar, Usta Piri, Ağa Nemətulla, 
Qurban Abbasov kimi neftçilər qazma 
və hasilat sahəsində yenilikləri ilə 
Azərbaycan neft elmini və sənayesini  
bütün dünyada zirvəyə qaldırmışlar.

Respublikada neft və qaz quyula-
rının axtarışı, kəşfiyyatı, istismarı və 
nəqli  çətin bir prosesdir. Bu prose-
si həyata keçirmək üçün müxtəlif 
üsullardan istifadə edilir. Əvvəllər neft 
yerin üst qatlarında idi.  Lakin zaman 
keçdikcə bu əvəzsiz yeraltı sərvətin 
daha dərin qatlardan çıxarılmasına 
zərurət yarandı. Sonradan neft və 
qaz yataqları üçün geoloji, geofiziki, 
geokimyəvi və hidroloji axtarış üsulla-
rından istifadə olundu. Neft yataqlarının 
səmərəli işlənməsi və onun texniki- iq-
tisadi cəhətdən əsaslandırılması üçün 
layın geoloji-fiziki xassələri, yəni layın 
qalınlığı, neftli, qazlı olması qidalanma 
mənbələri, rejimi, mövcud lay təzyiqi 
və temperaturu, layda olan süxurların 
sıxlığı, karbonatlığı, fiziki-kimyəvi 
tərkibi, keçiriciliyi və məsaməliyi və s. 
xassələri öyrənilir. 

Bundan əlavə, laya süni təsir 
göstərilməsinin zəruriliyini  nəzərdə tu-
tan işlənmə variantları müəyyənləşdirilir 
və quyuların yerləşməsi sxeminin 
dəqiqləşdirilməsi, quyudibi təzyiqin 
hesablanması müəyyən edilir. Hər bir 
varianta qoyulan investisiyaların həcmi, 
ödəmə müddəti, effektivlik əmsalı, 
neftin maya dəyəri və s. göstəricilərdən 
istifadə edilməsi ilə müxtəlif variantların 
bir-birilə müqayisəsi aparılır və onlar 
içərisindən ən optimal variant seçilir.

Sonrakı mərhələ neft-qazçıxarma 
sənayesində neft quyularının qa-
zılmasıdır. Neft və qaz quyularının 
qazılması məqsədilə həyata keçirilən 
üsullar aşağıdakılardır: 

1. Quyu ağzında yerləşən ro-
tor vasitəsilə baltaların fırladılması, 
nəticədə süxurların dağıdılması və bu 
dağıntıların gil məhlulu vasitəsilə yer 

səthinə çıxarılması ilə səciyyələnən 
birinci rotor qazma üsulu;

2. Turbobur vasitəsilə qazma 
işlərinin həyata keçirilməsinə əsaslanan 
turbin qazma; 

3. Elektroburun istifadəsinə 
əsaslanan elektriklə qazma; 

4. Vibrasiya qazma üsulu işlərində 
həyata keçirilən sonuncu üsuldur və bu 
qazma baltasını titrədən vibrasiyanın 
tətbiqi vasitəsilə həyata keçirilir. 

Tətbiq edilən sonuncu üsul dərinlik 
nasos üsuludur. Neft yataqlarında lay 
təzyiqinin aşağı düşməsi istismar quyu-
larında neft hasilatını azaldır ki, bunun 
da qarşısını almaq üçün müxtəlif geoloji 
və texniki tədbirlərin, yəni neft və qaz 
yataqlarına süni təsiretmə üsulları 
həyata keçirilir.  

Neft quyularında texniki-iqtisa-
di tədbirlər həyata keçirilməklə neft 
sənayesində, xüsusilə köhnə neft 
rayonlarında neft hasilatında həyata 
keçirilən elmi-metodik standartlara və 
texnologiyaya uyğun iş rejiminin təşkili 
ilə hasilatı artırmaq mümkündür. 

Alim daha sonra qeyd etdi ki, sovet 
zamanında neft hasilatının bütün texni-
ki-istehsal sahələri üzrə Bakıda avadan-
lıq istehsal olunur və xarici ölkələrə də 
satılırdı. SSRİ-nin neft avadanlığının 70 
faizi Azərbaycanda buraxılırdı. Zaman 
keçdikcə bu avadanlıqlara əsaslanan 
texnologiya köhnəldi, məhsuldarlığı 
aşağı düşdü və istehsalatdan çıxarılmalı 
oldu. İndi dünyanın hər yerində qabaq-
cıl transnasional şirkətlərin yaratdığı ən 
yeni qazma və hasilat texnologiyasın-
dan istifadə olunur. “Əsrin müqaviləsi” 
bu texnologiyaların Azərbaycana 
gətirilməsini və ondan bacarıqla 
istifadəni təmin etdi. 

Öyrəndik ki, ARDNŞ-in Ge-
ofizika və Mühəndis Geologiyası 
İstehsalat Birliyi, AMEA-nın Neft 
və Qaz, Geologiya və Geofizika 

institutları, Dövlət Neft və Sənaye 
İnstitutu kimi qabaqcıl elm, istehsalat 
və təhsil müəssisələri öz yenilikləri, 
kadrlarının yüksək səviyyəsi ilə neft 
kəşfiyyatı, qazma və hasilat sahəsində 
ən müasir dünya səviyyəsinin fəth 
olunmasına öz üstün  köməyini 
göstərmişlər. ARDNŞ-in  Qazma 
İşləri Tresti və SOCAR–AQŞ MMC 

qazma sahəsində dünya təcrübəsini 
yaradıcılıqla mənimsəmişdir. Hazırda 
ölkəmizdə şaquli, maili və üfüqi 
qazmanın müxtəlif variantları uğurla 
tətbiq edilir.

Azərbaycanın qazma sənayesində 
xüsusi yeri olan SOCAR–AQŞ MMC 
inteqrə olunmuş qazma və quyu 
xidmətləri göstərən birgə müəssisə kimi 
SOCAR və Abşeron Qazma Şirkəti 
tərəfindən 2007-ci ildə təsis edilmişdir. 
SOCAR–AQŞ MMC-nin əsas fəaliyyəti 
Xəzər dənizinin neft və qaz yataqların-
da quyuların qazılmasından ibarətdir. 
Müəssisə fəaliyyətə başladığı ilk vaxtlarda 
SOCAR-ın “Azneft” İstehsalat Birliyinin 
sifarişi ilə “Günəşli” yatağında yerləşən 
11 və 13 saylı dərin dəniz özüllərində 
neft və qaz quyularının qazılması və quyu 
tikintisi işlərini həyata keçirmişdir. SO-
CAR–AQŞ-nin əsas fəaliyyəti quyuların 
layihələndirilməsi və planlaşdırılması, 
neft və qaz quyularının maili və horizon-
tal qazılması, quyuların mənimsənilməsi, 
əsaslı təmiri, yan lülələrin qazılması 
ilə bağlı iş və xidmətlərin təqdim 
edilməsindən ibarətdir.

Müəssisə  “Günəşli” yatağının 
dayazsulu hissəsində ilk dəfə DDSÖ 
13-dən 350 saylı horizontal quyusunu 
istismara vermişdir. Fasilə lay dəstəsinə 
(FLD) qazılan quyular silsiləsindən biri 
olaraq layihə dərinliyi 3450 metr təşkil 

edən bu quyu 84 dərəcə bucaq altında 
qazılmışdır. Bu yenilik Azərbaycan 
qazma sənayesi tarixinə unikallığı ilə 
daxil olmuşdur. Müasir vipstok texno-
logiyasından istifadə edilməklə 13 saylı 
DDSÖ-də qəzanı aradan qaldırmaq 
məqsədilə ilk dəfə olaraq rotor üsulu 
ilə mövcud qazma lüləsindən yan lülə 
qazılmışdır. Əməliyyat birinci cəhddən 

uğurla yerinə yetirilmişdir. 
Bu yataqda “Uralmaş 6000 

PEM’’ qazma qurğusunun portal tipli 
qülləsində isə ilk dəfə ən müasir qazma 
avadanlığı olan yuxarı intiqallı qurğu-- 
“TopDrive” quraşdırılmışdır. Həmin 
qurğu vasitəsilə SOCAR-AQŞ ilk milli 
müəssisə olaraq horizontal quyuların 
qazılması istiqamətində öz gücünü 
sınamışdır. Belə quyuların qazılmasının 
özunəməxsus üstünlükləri var. Horizon-
tal qazma vasitəsilə dənizdəki məhdud 
sayda quyudan yenidən səmərəli 
istifadə edilir, debitin dəfələrlə artması 

hesabına quyu tikintisinin ümumi 
səmərəliliyi artır.

Şirkətdən öyrəndik ki, qazma 
işlərinə başlamazdan əvvəl 13 saylı 
özüldə bir sıra rekonstruksiya işləri də 
aparılmışdır. Ən müasir havatəmizləyici 
sistem quraşdırılmış, çirkab suların 
drenaj sistemi bərpa olunmuş, məhlulun 
dövran sistemi yeni və daha müasir 
avadanlıqlarla əvəz edilmiş və platfor-
madakı güc sistemi tam yenilənmişdir. 
SOCAR–AQŞ öz təcrübəsində ilk dəfə 
olaraq neft əsaslı məhluldan istifadə 
edilməsini də məhz 350 saylı quyunun 
qazma işlərində sınaqdan keçirmişdir. 
Bu məhlul quyunun təmizlənməsi və 
qazma sürətinin artmasına əhəmiyyətli 
dərəcədə öz töhfəsini verəcək. Yeni 
nəsil qazma qurğularının tətbiqi isə 
qazma işlərini əhəmiyyətli dərəcədə 
sürətləndirir. 

“Günəşli” yatağında 2016-cı ildə 
yeni istismara verilmiş 7 və “Bul-
la” yatağında 6 saylı stasionar dəniz 
özüllərindən qazma işlərinin aparılması 
da  məhz SOCAR–AQŞ-yə həvalə 
olunmuşdur. SOCAR–AQŞ “Günəşli” 

yatağının  dayazsulu hissəsində yerləşən 
7 və 11 saylı, “Qərbi Abşeron” yatağın-
da 20 saylı, “Ümid” yatağında 1 saylı 
və “Bulla” yatağında 6 saylı dərin dəniz 
stasionar özüllərində qazma işlərini 
uğurla aparmışdır. Bütövlükdə isə 
SOCAR–AQŞ ötən dövr ərzində 54 qu-
yuda işləri yekunlaşdırılaraq sifarişçiyə 
təhvil vermişdir.

 “Qərbi Abşeron” yatağında 
da son zamanlar qazma işləri xeyli 
intensivləşmişdir. Ötən müddətdə 20 
saylı özüldən 20, 22, 24, 25, 26, 27 və 
28 saylı quyular qazılaraq sifarişçiyə 
təhvil verilmişdir. Bu özüldə çalışan 
peşəkar işçi heyətinin xüsusi fədakarlığı 
sayəsində 48-51 gün müddətində qazıl-
malı quyular orta hesabla 20-25 günə 
sifarişçiyə təhvil verilir.

Azərbaycan dövlət müstəqilliyini 
bərpa etdikdən sonra kəşf edilmiş 
ilk yataq olaraq “Ümid”də alınan 
nəticələr də Xəzərin Azərbaycan 
sektorundakı strukturların məhsuldarlıq 
perspektivlərini yüksəltmiş, yeni lay və 
yataqların açılması ehtimalını artırmış-
dır. “Ümid” yatağında qazılan 14 saylı 
quyuda faktiki dərinlik 6341 metrə 
çatdırılmışdır. 

SOCAR–AQŞ Azərbaycanın milli 
müəssisəsi kimi ilk dəfə olaraq analoqu 
olmayan yeni nəsil qazma qurğularının 
ölkəmizə gətirilməsində mühüm rol 
oynamışdır. Müəssisə APİ Q2 sertifi-
katlaşdırma auditinin 2-ci mərhələsini 
uğurla başa çatdırmış və nəticədə APİ 
Auditorları tərəfindən sertifikatlaşdır-
maya təqdim olunmuşdur. 

Nəhayət bildirək ki, neft 
sənayesində müasir qazma prosesini, 
əvvəlki dövrlərdə olduğu kimi, üst-başı 
mazuta bulaşmış neftçi deyil, ağxalatlı 
operator idarə edir. Bu sahədə bütün 
proseslər mexanikləşdirilmiş və avto-
matlaşdırılmışdır. Qazma prosesində 
nanotexnologiyalardan da istifadə 
olunur. Müasir qazmaya verilən başlıca 
tələb 1 metr quyunu daha sürətlə və 
daha ucuz qazmaqdır. Əgər qazma 
peşəkarlğı aşağıdırsa, ən müasir texno-
logiya da yüksək səmərə verə bilməz. 
Azərbaycan qazmaçıları keçmiş SSRİ-
də və dünyada peşəkarlıqları ilə öndə 
gedirdilər. İndi də sahə alimlərinin və 
mühəndislərinin yerli şəraitin spesifik-
liyini ardıcıl nəzarətdə saxlaması və 
qazmaçılarımızın yüksək peşəkarlığı 
ölkəmizdə fəaliyyət göstərən xarici 
şirkətləri tam razı salır.  

Heç şübhəsiz, bütün bunlar  
dövlət müstəqilliyimizin xalqımı-
zı bütün sərvətlərimizin həqiqi 
sahibinə çevirdiyi bir zamanda-- 
milli neft sənayemizin inkişafı-
nın üçüncü yüksək mərhələsində 
“Əsrin müqaviləsi” ilə başlanan 
“Yeni neft strategiyası”nın uğurla 
gerçəkləşdirilməsinin nəticəsidir.

Tahir AYDINOĞLU, 
“Xalq qəzeti”

Son günlər Ermənistan mətbuatında 
bu il sentyabrın 8-də Azərbaycanın işğal 
olunmuş ərazilərində qondarma “yerli 
özünüidarəetmə seçkilərinin” keçiriləcəyi 
barədə məlumat yayılır. Doğrudur, bü-
tün bu hoqqaların yerli auditoriya üçün 
nəzərdə tutulan oyun olduğunu hamı bilir. 
Amma buna baxmayaraq, həmin oyunların 
bilavasitə Azərbaycan ərazilərində təşkil 
edildiyinə görə Azərbaycan tərəfi öz haqlı 
etirazını bildirir. 

Xarici İşlər Nazirliyinin mətbuat katibi 
Leyla Abdullayeva həmin “seçkilərlə” 
əlaqədar olaraq mətbuat təmsilçilərinə 
deyib ki, hamıya çox yaxşı məlum olan 
bir reallıq var: hərbi təcavüz, işğal, etnik 
təmizləmə, qanunsuz əməllər halında han-
sı “seçki”dən danışırsansa -- danış, nə bu 
hazırlanan “tamaşa”, nə də onun nəticələri 
beynəlxalq ictimaiyyət tərəfindən tanınmır 
və tanınmayacaq. Azərbaycanın işğal 
olunmuş torpaqlarında işğalçı Ermənistan 
tərəfindən yaradılmış oyuncaq rejimlə də 
bağlı, bu, eynilə belədir.

Nazirlik rəsmisi xatırladır ki, indiyə kimi 
keçirilmiş “seçkilər”lə bağlı beynəlxalq 
ictimaiyyət, o cümlədən həmsədr 
ölkələr, bu qanunsuz əməlləri və onla-
rın nəticələrini tanımadıqlarını birmənalı 
şəkildə qeyd ediblər: “Ermənistan 
tərəfinin müxtəlif ölkələrdə erməni diaspor 
təşkilatları və lobbist qruplarının dəstəyi ilə 

təşkil olunan tədbirlərdə ölkəmizin Dağlıq 
Qarabağ bölgəsindəki oyuncaq rejimi təbliğ 
etmək səylərinə, təşkil edilən qanunsuz 
səfərlərə, təxribat xarakterli əməllərinə 
rəğmən həqiqət birdir və dəyişilməzdir. 
Həqiqət ondan ibarətdir ki, Dağlıq Qarabağ 
Azərbaycanın ayrılmaz tərkib hissəsidir və 
bu, bütün beynəlxalq sənədlərdə öz əksini 
tapır”.

Bir faktı yada salaq: Azərbaycan Prezi-
denti İlham Əliyev 2017-ci il noyabrın 14-də 
Yeni Azərbaycan Partiyasının yaradılması-
nın 25 illiyinə həsr edilmiş təntənəli yubiley 
mərasimindəki nitqində demişdi ki, Dağlıq 
Qarabağ münaqişəsinin həlli işində bizim 
prinsipial mövqeyimizdə heç bir dəyişiklik 
olmayacaq. Ermənistan --Azərbaycan, 
Dağlıq Qarabağ münaqişəsi ölkəmizin ərazi 
bütövlüyü çərçivəsində öz həllini tapmalıdır. 
Bunun başqa yolu yoxdur.

Dövlət başçımız Azərbaycan dövlətinin 
və xalqımızın qətiyyətini ifadə edərək 

dünya ictimaiyyətinə mesaj göndərdi ki, 
beynəlxalq hüququn normaları tətbiq 
edilməlidir, BMT Təhlükəsizlik Şurası-
nın qətnamələri tam icra olunmalıdır, 
Azərbaycanın suverenliyi və ərazi bü-
tövlüyü bərpa edilməlidir. Bu, prinsipial 
mövqedir. Bu mövqe tarixə və beynəlxalq 
hüquqa əsaslanır. Çünki Dağlıq Qarabağ 
bizim tarixi, əzəli torpağımızdır. Çünki 
bütün dünya, bütün ölkələr Azərbaycanın 
ərazi bütövlüyünü tanıyır və ona hörmətlə 

yanaşır. Dağlıq Qarabağ isə Azərbaycanın 
ayrılmaz hissəsidir.

Prezident İlham Əliyev həmin nitqində 
Azərbaycan dövlətinin bu mövqeyini 
dəstəkləyən dünya ictimaiyyətinin Dağ-
lıq Qarabağda keçirilmiş “referendum”a 
münasibətini də alqışlamış, həmin “re-
ferendumu” keçirənlərin səviyyəsini 
dəqiqliklə ifadə etmişdi: “ Yenə də 
Ermənistanın ağılsızlığı nəticəsində Dağlıq 
Qarabağda keçirilmiş qanunsuz referen-
dum bütün dünya ictimaiyyəti tərəfindən 

qəbul edilmədi. Həm qonşu ölkələr, Minsk 
qrupuna həmsədr olan ölkələr, Avropa 
İttifaqı və digər təşkilatlar bu referendu-
mun nəticələrini tanımadılar. Tanımamaqla 
bir daha təsdiqlədilər ki, Dağlıq Qarabağ 
Azərbaycanın ayrılmaz hissəsidir”.

Həmin ilin aprelində -- Nazirlər Kabi-
netinin 2017-ci ilin birinci yarısının sosial-
iqtisadi inkişafının yekunlarına həsr olun-
muş müşavirədə bu məsələyə toxunan 
dövlət başçımız daha qətiyyətli idi: “Mən 

bir neçə faktı Azərbaycan ictimaiyyətinin 
diqqətinə çatdırmaq istərdim. İlk 
növbədə, bu il qondarma separatçı rejim 
Ermənistanın siyasi rəhbərliyinin təhriki 
ilə Dağlıq Qarabağda növbəti qondarma, 
qanunsuz, “referendum” keçirmişdir. Bu 
“referendum”un keçirilməsi, əslində, onla-
rın böyük səhvidir, daha doğrusu, axmaq-
lığıdır. Onların bir qədər ağlı olsaydı, heç 
vaxt buna getməzdilər. Çünki bəri başdan 
bəlli idi ki, dünya birliyi bu qondarma 
tədbiri tanımayacaq. Belə də oldu. Minsk 

qrupu bəyanat verdi, onun həmsədrləri – 
Amerika, Fransa, Rusiya “referendum”u 
tanımadılar”.

Daha bir neçə il əvvələ gedəndə 
isə görürük ki, dünya ictimaiyyəti 
Azərbaycanın işğal edilmiş ərazilərində 
keçirilən “seçki tamaşası”na (2010-cu il 
parlament seçkilərinə) sərt etiraz nümayiş 
etdirib. Qardaş Türkiyə ilk olaraq bununla 
bağlı kəskin mövqe tutub. Türkiyənin Xarici 
İşlər Nazirliyinin Dağlıq Qarabağ sepa-

ratçılarının keçirməyə hazırlaşdığı “parla-
ment seçkisi”ni pisləyən sərt bəyanatında 
rəsmi Ankaranın bu “seçki”ni tanımadığı 
bildirilirdi: “Azərbaycanın işğal olunmuş 
ərazilərində beynəlxalq hüquq normaları 
kobud şəkildə pozulur”. Qeyd edilirdi ki, se-
paratçıların bu əməlləri BMT Təhlükəsizlik 
Şurasının qətnamələrinə və ATƏT-in 
Minsk qrupunun prinsiplərinə ziddir: 
“Türkiyə Azərbaycanın ərazi bütövlüyünü 
dəstəkləyir və onun işğal olunmuş torpaq-
larında “parlament seçkisi”nin keçirilməsini 
yolverilməz sayır. Bu “seçki”nin heç bir 
hüquqi əsası yoxdur və onun nəticələri 
tanınmayacaq”.

Azərbaycanın ən mühün 
tərəfdaşlarından olan Avropa İttifaqı da 
separatçı rejimin keçirdiyi “parlament 
seçkisi”ni qanunsuz adlandırmışdı. Qu-
rumun xarici əlaqələr üzrə nümayəndəsi 
Ketrin Eştonun yaydığı bəyanatda qeyd 
edilirdi ki, həmin seçkinin heç bir qanuni 

əsası olmayacaq: “Bu seçki Qarabağ 
sülh danışıqlarının nəticəsini bəri başdan 
müəyyən etməməlidir”. Ketrin Eşton daha 
sonra deyib: “Mən xatırlatmaq istəyirəm ki, 
Avropa İttifaqı Dağlıq Qarabağda keçirilən 
“parlament seçkiləri”ni hüquqi və konstitu-
siya çərçivəsində tanımır”.

Erməni həyasızlığına açıq münasibət 
bildirən ABŞ Dövlət Departamenti isə 
bəyan edirdi ki, Birləşmiş Ştatlar daxil 
olmaqla, dünyanın heç bir dövləti “Dağlıq 
Qarabağ Respublikası” və orada mayın 23-
də keçirilən “parlament seçkiləri”ni tanımır. 
Bildirilir ki, Birləşmiş Ştatlar ATƏT-in Minsk 
qrupunun münaqişənin dinc yolla nizam-
lanması üsullarının tapılması səylərini 
dəstəkləyir. Minsk qrupu həmsədrlərindən 
biri kimi, ABŞ münaqişə tərəfləri olan 
Ermənistan və Azərbaycanla işləyərək 
Helsinki Yekun Aktının zorakılıqdan 
çəkinmə, öz müqəddəratını təyinetmə və 
ərazi bütövlüyünün qorunması prinsiplərinə 
əsaslanaraq münaqişənin uzunmüddətli 
həlli yolunu axtarır”.

Yəni özünün dediyinə görə, 
“Ermənistanın taleyini həll etmək üçün” 
siyasətə gəlmiş, əslində isə siyasətdən 
tamamilə xəbərsiz olan Nikol Paşinyanın 
Xankəndidəki rəqsi ermənilərə və işğal-
çı ölkəyə yaxşı heç nə vəd etmir. Onun 
Xankəndi səfərindən sonra ortaya atılmış 
“bələdiyyə seçkiləri” isə onsuz da iqtisadi 
böhran içərisində çapalayan Ermənistan 
üçün əlavə xərcdir. Çünki bu gün keçirilən 
həmin seçkilərin də yuxarıda sadaladığı-
mız seçki və referendumlar kimi, heç bir 
əhəmiyyəti, qara qəpiklik dəyəri olma-
yacaq. Bunu Paşinyan da bilir, dünya 
ictimaiyyəti də. Sadə ermənilər isə aldana- 
aldana gəldikləri yoldan ibrət götürmür, 
hələ də boş yerə nəyəsə ümid bəsləyirlər. 

İttifaq MİRZƏBƏYLİ, 
”Xalq qəzeti”

Neft Azərbaycanın uzaq dünənindən 
bugününədək onun tarixi taleyində 
önəmli rol oynamış qiymətli təbii 

sərvətdir. Yaxın keçmişdən başlayaraq kar-
bohidrogen ehtiyatlarına tələbatın yüksələn 
xətlə artması yurdumuzu dünyanın neft-qaz 
hasilatı mərkəzlərindən birinə çevirmişdir. 
Bununla əlaqədar mütəxəssislər şərti ola-
raq Azərbaycanda neft sənayesinin inkişafı-
nı 3 mərhələyə bölürlər: 1847-ci ildə neftin 
mexaniki üsulla qazılmış quyulardan hasil 
edilməsindən 1920-ci ilədək olan dövr; 1920-
1991-ci illər sovet dövrü; 1991-ci ildən sonrakı 
müstəqillik dövrü. 

“Əsrin müqaviləsi”: Azərbaycanın 
müasir neft və qaz sənayesində qazma 

işlərində yeni dövrün başlanğıcı 

(Material “SOCAR–AQŞ” MMC və Azərbaycan Mətbuat 
 Şurasının “Əsrin müqaviləsi”nin imzalanmasının 25 illiyi münasibəti 
ilə kütləvi informasiya vasitələrinin təmsilçiləri arasında keçirdiyi 
müsabiqəyə təqdim olunur.)

Qondarma Dağlıq Qarabağı heç kim tanımır və əminəm 
ki, tanımayacaq. Orada keçirilən qondarma  referendumu 
bizim qonşu ölkələrimiz və beynəlxalq təşkilatlar 
pislədilər.

İlham ƏLİYEV 
Azərbaycan Respublikasının Prezidenti

Dünya birliyi Dağlıq Qarabağda keçirilən seçki və 
referendumları tanımır və qətiyyətlə pisləyir

Beynəlxalq ictimaiyyət xəstə təxəyyülün əsirinə çevrilmiş “dünya 
erməniliyi”nin daha bir siyasi şousuna şahidlik edir. İkili standart 
müəlliflərinin himayədarlıq etdiyi işğalçılar BMT Təhlükəsizlik Şurası 

 başda olmaqla, bütün beynəlxalq təşkilatların qərar və qətnamələrinin əksinə 
olaraq, qəsb etdikləri Azərbaycan torpaqlarından rədd olub getmək istəmirlər. 
Bu, azmış kimi, işğal edilmiş ərazilərdə gah “referendum”, gah “seçki” 
keçirərək, gah da hansısa “beynəlxalq tədbir” təşkil etməklə riyakarcasına 
dünya birliyinin iradəsinə qarşı çıxırlar.


